
 

 

 

 

 

Heilbrigðisráðherra 

Willum Þór Þórsson 

hrn@hrn.is  

Kópavogi 4. september 2024. 

Efni:  Umsögn Læknafélags Íslands vegna máls S-154/2004 í samráðsgátt stjórnvalda, áform 

um breytingu á lögum um sjúkraskrár nr. 55/2009.   

Læknafélag Íslands (LÍ) vísar til máls í samráðsgátt stjórnvalda, sem birtist 7. ágúst sl.  um þau 

áform heilbrigðisráðherra að leggja til breytingu á lögum um sjúkraskrár sem miða að því að 

lög um sjúkraskrár geti með betri hætti en nú leyft stafræna tækni og stafrænar lausnir.  

Vegna þessara áforma vill LÍ koma eftirfarandi athugasemdum á framfæri: 

1. LÍ styður heilshugar allar lagabreytingar sem stuðla að því að gera sjúkraskrár að betri og 

öruggari vinnutækjum lækna og annarra heilbrigðisstarfsmanna. Ekki síst fagnar LÍ því að 

með þessari vinnu sé markmiðið að stíga frekari skref í átt að miðlægri sjúkraskrá. Jafnvel 

þó ákvörðun verði tekin um miðlæga sjúkraskrá telur LÍ mjög mikilvægt að möguleikar séu 

á nýsköpun og að tryggt verði að enginn einn aðili komist í einokunaraðstöðu gagnvart 

sjúkraskrárkerfi. 

2. LÍ telur mjög mikilvægt að við undirbúning þessara lagabreytinga komi félagið og 

aðildarfélög þess að vinnunni til að tryggja að hún nái tilgangi sínum. LÍ telur að of oft 

hafi verið ráðist í breytingar á þessu sviði án nokkurrar aðkomu lækna, sem þó eru sú 

heilbrigðisstétt sem mest þarf að reiða sig á öruggt og afkastamikið sjúkraskrárkerfi við 

vinnu sína.  

3. Í skjalinu áform um lagasetningu segir: Meðal þeirra breytinga munu koma til álita .... hvort 

þörf sé á lagabreytingum til að stíga frekari skref í átt að miðlægri sjúkraskrá og hvernig 

tryggja eigi viðeigandi og fullnægjandi heimildir fyrir miðlun sjúkraskrárupplýsinga við 

veitingu samþættrar félags- og heilbrigðisþjónustu. Hér vill LÍ staldra við og telur langt frá 

því sjálfgefið að samþætt félags- og heilbrigðisþjónusta kalli á miðlun 

sjúkraskrárupplýsinga. Í þessu sambandi bendir LÍ einnig á og tekur undir ábendingar í 

umsögn Persónuverndar dags. 19. ágúst sl. varðandi þetta atriði þar sem stofnunin segir: 

Persónuvernd áréttar mikilvægi þess að skráning og meðferð sjúkraskrárupplýsinga sé í 

samræmi við ákvæði laga nr. 90/2018 um persónuvernd og vinnslu persónuupplýsinga. Í 

því sambandi áréttar Persónuvernd sérstaklega mikilvægi þess að gætt sé að öryggi þeirra 

persónuupplýsinga sem þar eru skráðar. Í öryggi persónuupplýsinga felst meðal annars að 

persónuupplýsingum sé leynt gagnvart óviðkomandi en að þær séu jafnframt aðgengilegar 

þeim sem nauðsynlega þurfa á þeim að halda, svo sem vegna starfa sinna. 

4. LÍ telur langt frá því augljóst að auka þurfi heimildir félagsþjónustu til aðgangs að 

sjúkraskrám, þrátt fyrir samþættingu þeirrar þjónustu og heilbrigðisþjónustu. LÍ minnir á að 

meginreglan er sú að aðgangur að sjúkraskrám er almennt óheimill en heimill þeim sem lög 

sérstaklega veita slíkan aðgang. Aðgangur félagsþjónustu að sjúkraskrám er óverulegur, ef 

nokkur og vandséð hvaða þörf er á að opna þann aðgang. Meginreglan er sú að aðgangur 

að sjúkraskrá tengist meðferð sjúklings og er þá átt við meðferð eins og hún er skilgreind í 

lögum um sjúkraskrár, þ.e. rannsókn, aðgerð eða önnur heilbrigðisþjónusta sem læknir eða 

annar heilbrigðisstarfsmaður veitir til að greina, lækna, endurhæfa, hjúkra eða annast 

sjúkling. 

5. LÍ áréttar þá afstöðu sína að til að áform um lagasetningu hvað þetta varðar nái tilgangi 

sínum er það grundvallaratriði að félagið og aðilarfélög þess komi að allri vinnunni. 

Öðruvísi mun ekki takast að ná þessum markmiðum.  

LÍ fagnar áformuðum lagabreytingum en undirstrikar mikilvægi þess að félagið og 

aðildarfélög þessi fái fullan aðgang að þessari vinnu, svo markmið hennar náist. 

Virðingarfyllst 

f.h. Læknafélags Íslands 

 
Steinunn Þórðardóttir, formaður. 

 

 

 


